ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2022 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ, ՓՈՓՈԽՈՒԹՅՈՒՆ ՈՒ ԼՐԱՑՈՒՄ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2021 ԹՎԱԿԱՆԻ ԴԵԿՏԵՄԲԵՐԻ 23-Ի N 2121-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ՈՒ ԼՐԱՑՈՒՄՆԵՐ ԿԱՏԱՐԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՇՐՋԱԿԱ ՄԻՋԱՎԱՅՐԻ ՆԱԽԱՐԱՐՈՒԹՅԱՆԸ ԳՈՒՄԱՐ ՀԱՏԿԱՑՆԵԼՈՒ ՄԱՍԻՆ»
 ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ 
 
1. Ընթացիկ իրավիճակը և իրավական ակտի ընդունման անհրաժեշտությունը
Սևան ազգային պարկ ՊՈԱԿ-ի (այսուհետ՝ ՊՈԱԿ) կողմից պարկի տարածքի թերակղզու հյուսիսային ափում գտնվող 1700 քմ հողատարածքի վարձակալության համար 2004թ. մարտի 2-ին կազմակերպվել է մրցույթ: Մրցույթի արդյունքներով հաղթող է ճանաչվել Արթուր Արիստակեսյանը: 
2004թ. մարտի 10-ին ՊՈԱԿ-ի և Արթուր Արիստակեսյանի միջև կնքվել է Հողամասի վարձակալության մասին N 033 պայմանագիր: Պայմանագրից ծագող իրավունքները գրանցվել են կառավարությանն առընթեր անշարժ գույքի կադաստրի պետական կոմիտեի կողմից և Արթուր Արիստակեսյանին տրվել է վարձակալության իրավունքի գրանցման վկայական: 
Գեղարքունիքի մարզպետի կողմից տրված ճարտարապետահատակագծային առաջադրանքի և շինարարության թույլտվության հիման վրա Սևանա լճի ափամերձ մինչև 1901.6 մետր բացարձակ նիշն ընկած հատվածում կառուցել է մեկհարկանի 3 հատ հանգստի տնակներ, որոնց համար կադաստրի կոմիտեի կողմից Արթուր Արիստակեսյանին տրվել է անշարժ գույքի սեփականության (օգտագործման) իրավունքի գրանցման վկայական։
      2005թ. նոյեմբերի 4-ին կնքված առուվաճառքի պայմանագրի համաձայն N1 տնակը, որպես սեփականություն, Արթուր Արիստակեսյանն օտարել է Զոյա Աղաբեկյանին։ 2009թ. մարտի 19-ին կնքված առուվաճառքի պայմանագրի համաձայն, Զոյա Աղաբեկյանը N1 տնակն օտարել է  Հայկարամ Մխիթարյանին։ 2005թ. նոյեմբերի 4-ին կնքված առուվաճառքի պայմանագրի համաձայն Արթուր Արիստակեսյանը N2 տնակն օտարել է Սվետլանա Իսահակյանին։
 	Հաշվի առնելով, որ ՊՈԱԿ-ի և Արթուր Արիստակեսյանի միջև կնքված պայմանագրով սահմանված հողամասի տարեկան վարձավճարի չափը պակաս է եղել հողի հարկի տարեկան դրույքաչափից՝ հողամասի մրցութային կարգով վարձակալությամբ տրամադրելու մասին արձանագրությամբ հողամասի 1 քմ.-ի համար սահմանվել է 9 դրամ, իսկ օրենսդրությամբ սահմանված նվազագույն գումարը չպետք է պակաս լիներ կադաստրային արժեքի 1 %-ից՝ 12,42 դրամից, գլխավոր դատախազությունը դիմել է Գեղարքունիքի մարզի առաջին ատյանի ընդհանուր իրավասության դատարան: Դատարանի 2015թ. օգոստոսի 19-ի  N ԳԴ4/0381/02/12 օրինական ուժի մեջ մտած վճռով քաղաքացիական գործով ըստ հայցի գլխավոր դատախազության ընդդեմ Արթուր Հակոբի Արիստակեսյանի, Սվետլանա Վահանի Իսահակյանի, Զոյա Ռաֆիկի Աղաբեկյանի, Հայկարամ Պողոսի Մխիթարյանի և  կառավարությանն առընթեր անշարժ գույքի կադաստրի պետական կոմիտեի աշխատակազմի Գեղարքունիք տարածքային ստորաբաժանման, երրորդ անձ` Սևան ազգային պարկ ՊՈԱԿ-ի` պայմանագիրն անվավեր ճանաչելու, որպես անվավեր և առոչինչ պայմանագրերի անվավերության հետևանք` իրավունքների պետական գրանցումներն անվավեր ճանաչելու, հողամասերը նախկին վիճակի բերելու և ՊՈԱԿ-ին վերադարձնելու պահանջների մասին գլխավոր դատախազության հայցը բավարարվել է:
Արթուր Արիստակեսյանը, Հայկարամ Մխիթարյանը, Սվետլանա Իսահակյանը /այսուհետ՝ Հայցվորներ/ դիմել են Երևան քաղաքի առաջին ատյանի ընդհանուր իրավասության դատարան՝ ընդդեմ ֆինանսների նախարարության և ՊՈԱԿ-ի՝ 164.991.000 ՀՀ դրամ վնասի բռնագանձման պահանջով, որից  140.680.000 ՀՀ դրամը՝  թիվ 12188883 վկայականում արտացոլված տնակների վերարտադրման արժեքն է ներկայիս շուկայական գներով, 18.141.000 ՀՀ դրամը՝ հարակից տարածքների բարեկարգման համար կատարված շինարարական աշխատանքների իրականացման արժեքն է, 6.170.000 ՀՀ դրամը տարածքի նախկին վիճակի վերականգման համար անհրաժեշտ աշխատանքների կատարման ծախսն է: Միաժամանակ սկսած 24.08.2016 թվականից 140.680.000 ՀՀ դրամի և 18.141.000 ՀՀ դրամի նկատմամբ խնդրել են հաշվեգրել ՀՀ քաղաքացիական օրենսգրքի 411-րդ հոդվածով սահմանված տոկոսները:
Դատարանի 2018թ. դեկտեմբերի 14-ի N ԵԿԴ/3197/02/17 վճռով Հայցվորների հայցն ընդդեմ ֆինանսների նախարարության և ՊՈԱԿ-ի` վնասի հատուցման պահանջի մասին մերժվել  է: 2019թ. հունվարի 25-ին Երևան քաղաքի ընդհանուր իրավասության դատարանի 2018թ. դեկտեմբերի 14-ի N ԵԿԴ/3197/02/17 վճռի դեմ Հայցվորների  կողմից ներկայացվել է վերաքննիչ բողոք: 
2019թ. ապրիլի 26-ին Վերաքննիչ քաղաքացիական դատարանի որոշմամբ վերաքննիչ բողոքը բավարարվել է մասնակի: Երևան քաղաքի ընդհանուր իրավասության դատարանի 2018թ. դեկտեմբերի 14-ի N ԵԿԴ/3197/02/17 վճիռը բեկանվել է և գործն ուղարկվել է նույն դատարան՝ նոր քննության: 
Երևան քաղաքի առաջին ատյանի ընդհանուր իրավասության դատարանի 2020թ. օգոստոսի 5-ի վճռով Հայցվորների ընդդեմ ֆինանսների նախարարության և ՊՈԱԿ-ի` վնասի հատուցման պահանջի մասին հայցը բավարարվել է : 
2020թ-ին ՊՈԱԿ-ը և ֆինանսների նախարարությունը ներկայացրել են վերաքննիչ բողոք դատարանի 2020թ. օգոստոսի 5-ի վճռի դեմ: Դատարանի որոշմամբ վերաքննիչ բողոքը ընդունվել է վարույթ:
Վերաքննիչ դատարանի 11.03.2021թ-ի որոշմամբ  առաջին ատյանի դատարանի վճիռը փոփոխվել է և հայցն ամբողջությամբ մերժվել է:
Հայցվորները ներկայացրել են վճռաբեկ բողոք: ՊՈԱԿ-ը և ֆինանսների նախարարությունը ներկայացրել են վճռաբեկ բողոքի պատասխան: Սակայն դատարանի 28.10.2022թ-ի որոշմամբ վճռաբեկ բողոքը բավարարվել է մասնակի, մեջբերում եմ. Վճռաբեկ բողոքը բավարարել մասնակի։ ՀՀ վերաքննիչ քաղաքացիական դատարանի 11․03․2022 թվականի որոշումը մասնակի՝ «Սևան» ազգային պարկ» ՊՈԱԿ-ից հօգուտ Արթուր Արիստակեսյանի, Հայկարամ Մխիթարյանի և Սվետլանա Իսահակյանի ՝ 164․991․000 ՀՀ դրամ և սկսած 24․08․2016 թվականից 140․680․000 ՀՀ դրամի և 18․141․000 ՀՀ դրամի նկատմամբ ՀՀ քաղաքացիական օրենսգրքի 411-րդ հոդվածով սահմանված տոկոսներ հաշվեգրելու պահանջը մերժելու մասով բեկանել և այդ մասով օրինական ուժ տալ Երևան քաղաքի ընդհանուր իրավասության դատարանի 05․08․2020 թվականի վճռին:
ՀՀ վերաքննիչ քաղաքացիական դատարանի 11․03․2022 թվականի որոշումն ըստ հայցի՝ Արթուր Արիստակեսյանի, Հայկարամ Մխիթարյանի և Սվետլանա Իսահակյանի ընդդեմ ՀՀ ֆինանսների նախարարության՝ 164․991․000 ՀՀ դրամ և ՀՀ քաղաքացիական օրենսգրքի 411-րդ հոդվածով նախատեսված տոկոսներ բռնագանձելու պահանջը մերժելու մասով թողնել օրինական ուժի մեջ։
2. «Սևան» ազգային պարկ» ՊՈԱԿ-ից հօգուտ Արթուր Արիստակեսյանի, Հայկարամ Մխիթարյանի և Սվետլանա Իսահակյանի բռնագանձել 4․000 ՀՀ դրամ՝ որպես հայցադիմումը դատարան ներկայացնելու համար վերջիններիս կողմից նախապես վճարված պետական տուրքի գումար:
«Սևան» ազգային պարկ» ՊՈԱԿ-ից հօգուտ Արթուր Արիստակեսյանի, Հայկարամ Մխիթարյանի և Սվետլանա Իսահակյանի բռնագանձել 10․000 ՀՀ դրամ` որպես վերաքննիչ բողոք ներկայացնելու համար վերջիններիս կողմից նախապես վճարված պետական տուրքի գումար:
«Սևան» ազգային պարկ» ՊՈԱԿ-ից ՀՀ պետական բյուջե բռնագանձել 3․295․820 ՀՀ դրամ` որպես հայցադիմումը դատարան ներկայացնելու համար սահմանված և Երևանի Կենտրոն և Նորք-Մարաշ վարչական շրջանների ընդհանուր իրավասության դատարանի 17․08․2017 թվականի որոշմամբ հետաձգված պետական տուրքի գումար, ինչպես նաև 158.821.000 ՀՀ դրամ գումարի նկատմամբ ՀՀ քաղաքացիական օրենսգրքի 411-րդ հոդվածով սահմանված կարգով հաշվեգրման ենթակա տոկոսագումարի 2 տոկոսը՝ սկսած 24.08.2016 թվականից մինչև վճռի օրինական ուժի մեջ մտնելը:
«Սևան» ազգային պարկ» ՊՈԱԿ-ից ՀՀ պետական բյուջե բռնագանձել 4․939․730 ՀՀ դրամ` որպես վերաքննիչ բողոքը դատարան ներկայացնելու համար սահմանված և ՀՀ վերաքննիչ քաղաքացիական դատարանի 07․03․2019 թվականի որոշմամբ հետաձգված պետական տուրքի գումար, ինչպես նաև 158.821.000 ՀՀ դրամ գումարի նկատմամբ ՀՀ քաղաքացիական օրենսգրքի 411-րդ հոդվածով սահմանված կարգով հաշվեգրման ենթակա տոկոսագումարի 3 տոկոսը՝ սկսած 24.08.2016 թվականից մինչև վճռի օրինական ուժի մեջ մտնելը։
 «Սևան» ազգային պարկ» ՊՈԱԿ-ից ՀՀ պետական բյուջե բռնագանձել 1․000․000 ՀՀ դրամ` որպես վճռաբեկ բողոքը դատարան ներկայացնելու համար սահմանված և Վճռաբեկ դատարանի 16․06․2021 թվականի որոշմամբ հետաձգված պետական տուրքի գումար, ինչպես նաև 158.821.000 ՀՀ դրամ գումարի նկատմամբ ՀՀ քաղաքացիական օրենսգրքի 411-րդ հոդվածով սահմանված կարգով հաշվեգրման ենթակա տոկոսագումարի 3 տոկոսը՝ սկսած 24.08.2016 թվականից մինչև վճռի օրինական ուժի մեջ մտնելը՝ բայց ոչ պակաս բազային տուրքի տասնապատիկից և ոչ ավելի բազային տուրքի հազարապատիկից։
Դատական ծախսերի հարցը մնացած մասով համարել լուծված։
3. Որոշումն օրինական ուժի մեջ է մտնում կայացման պահից, վերջնական է և ենթակա չէ բողոքարկման:
Թիվ ԵԿԴ/3197/02/17 քաղաքացիական գործով հայցվորների ներկայացուցիչը
2022 թվականի դեկտեմբերի 7-ի գրությամբ (Պատճենը' կցվում է) հրաժարվել է թիվ
ԵԿԴ/3197/02/17 քաղաքացիական գործով օրինական ուժ ստացած դատական ակտով
նախատեսված 121.974.000 ՀՀ դրամ բանկային տոկոսի գումարից' պայմանով, որ մինչև 2022 թվականի  դեկտեմբերի 20-ը կվճարվի 164.991.000 ՀՀ դրամ մայր գումարը:
ՊՈԱԿ-ը նշված վճռի պահանջը կատարելու համար համապատասխան
ֆինանսական միջոցներ չունի, իսկ դրա չկատարման հետևանքով կարող է արգելանք
դրվել ՊՈԱԿ-ի գույքի և դրամական միջոցների վրա, որի հետևանքով ՊՈԱԿ-ը չի կարող
աշխատողներին վճարել աշխատավարձերը, վճարել էլեկտրաէնեգիայի, գազի, ջրի և այլ ծախսերը, ինչն էլ կխաթարի ՊՈԱԿ-ի բնականոն գործունեությունը:

2. Առաջարկվող կարգավորման բնույթը
Պայմանավորված «Սևան» ազգային պարկ» ՊՈԱԿ-ի ֆինասական պարտավորություններով և դրա համար անհրաժեշտ միջոցների անբավարարությամբ՝ նախատեսվում է 2022 թվականի պետական բյուջեից 174,226.55 հազար դրամ (164,991.0 հազար դրամը բռնագանձման ենթակա գումարն է, իսկ 9,235․55 հազար դրամը՝ բռնագանձման ենթակա պետական տուրքի գումարը) գումար հատկացնել ՊՈԱԿ-ին՝ որպես աջակցություն։

3. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է շրջակա միջավայրի նախարարության կողմից։

4. Ակնկալվող արդյունքը
[bookmark: _GoBack]Նախատեսվում է 2022 թվականի պպետական բյուջեից 174.226.550 ՀՀ դրամ գումար աջակցության շրջանակներում, ինչը հնարավորություն կտա խուսափել «Սևան» ազգային պարկ» ՊՈԱԿ-ի կողմից հետագա լրացուցիչ պարտավորությունների կատարումից, հակառակ պարագայում այն ահռելի բացասական հետևանքներ կունենա ՊՈԱԿ-ի բնականոն գործունեության վրա:

5.  Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին
Սույն որոշման ընդունմամբ պետական բյուջեում ծախսերի կամ եկամուտների փոփոխություններ նախատեսված չեն:

6. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Ներկայացված նախագիծը չի բխում Կառավարության 2021-2026թթ. ծրագրից, ոլորտային և/կամ այլ ռազմավարություններից։

